
В. А. Кузьміч, заг. кафедры 

ГІСТАРЫЧНАЯ ПАМЯЦЬ ЯК СРОДАК ПАТРЫЯТЫЧНАГА ВЫХАВАННЯ 
This article deals with historical memory as a mean of patriotic upbringing. The historical memory 

and historical consciousness, the cultural basis of students play the most important role in reinforcing 
the security and the stability of the state. Main educational actions organized by Belarusian language 
department to raise patriotic awareness of students are presented here. The description of ideological 
filling of patriotic upbringing is given in this article. Experience of Belarusian language department of 
BSTU in this field is summarized and illustrated. 

Уводзіны. Адным з прыярытэтных напрам-
каў культурнай палітыкі Беларусі з’яўляецца за-
хаванне гістарычнай спадчыны, адпаведна і гіс-
тарычнай памяці. Дзякуючы паслядоўнай палі-
тыцы нашай дзяржавы вяртаюцца з небыцця га-
рады, пасёлкі, вёскі. Многія з іх ужо сёння сталі 
культурнымі і турыстычнымі цэнтрамі Беларусі. 
Варта згадаць Комплексную доўгатэрміновую 
праграму развіцця г. Полацка, Нацыянальнага 
Полацкага гісторыка-культурнага музея-запа-
ведніка і інш. Менавіта ў  Полацку Прэзідэнт 
нашай краіны А. Р. Лукашэнка адзначыў важ-
ным той факт, што беражлівае захаванне гіста-
рычнай памяці цягам стагоддзяў дапамагае бе-
ларусам з гонарам вытрымліваць  выпрабаван-
ні, памнажаць славу роднай зямлі. «Гістарыч-
ная памяць – гэта фундамент патрыятызму, ас-
нова высакароднага пачуцця любові і павагі ча-
лавека да сваёй Айчыны. Нам добра вядома, да 
чаго можа прывесці забыццё гістарычнага міну-
лага і пагарда да правераных стагоддзямі мара-
льных каштоўнасцяў, на якіх трымаецца пераем-
насць пакаленняў. Непазбежнымі наступствамі 
такога занядбання памяці народа з’яўляюцца 
крах дзяржаў і гуманітарныя катастрофы, што 
прыводзяць да чалавечых ахвяр, шматлікіх тра-
гедый у лёсах людзей і цэлых краін», – сказаў кі-
раўнік дзяржавы. Тыя важныя ўрокі маральнас-
ці, якія вынес наш народ з гісторыі, асабліва не-
абходны сучаснаму маладому пакаленню, якое 
без гістарычнай памяці асуджана на бездухоў-
насць і нігілізм. Дакрананне да вытокаў свайго 
роду і роднай зямлі, нашай спадчыны абуджае і 
фарміруе асобу чалавека, дапамагае адчуваць 
повязь пакаленняў і ўсведамляць сябе грамадзі-
нам сваёй Радзімы. Вывучэнне мінулага – апора 
і сродак патрыятычнага выхавання.  

Асноўная частка. Выхаванне патрыятызму 
заснавана на развіцці ў асобе такіх якасцяў, як 
дабрыня, спагадлівасць, міласэрнасць, далуча-
насць да духоўных нацыянальных і інтэрнацыя-
нальных каштоўнасцяў. Да нацыянальных каш-
тоўнасцяў адносяць любоў да таго месца, дзе 
нарадзіўся і вырас, да Бацькаўшчыны, веданне 
гістарычнага мінулага сваёй краіны, захаванне 
народных традыцый, сваёй самабытнасці, адда-
насць нацыянальнай культуры, мове. 

Перадача духоўнага вопыту ад аднаго пака-
лення да другога грунтуецца перадусім вакол 

роднага слова. Фарміраванне этнічнай памяці, 
захаванне народных традыцый, перадача ду-
хоўнага вопыту аднаго пакалення другому 
сродкамі роднай мовы – аснова нацыяльнай 
свядомасці. Пазбавіўшыся роднай мовы і этніч-
най памяці, чалавек перастане ўсведамляць ся-
бе суб’ектам канкрэтнай культурнай ідэнтыфі-
кацыі. Нельга не разумець спрадвечнай ісціны: 
структура і змест кожнай нацыянальнай мовы 
ўвасабляе характар і менталітэт нацыі, яе жыц-
цёвую псіхалогію і філасофію.  

Менавіта нацыянальная мова, вусна-паэтыч-
ная творчасць, мастацкая літаратура, яе героі і 
сімвалы пакідаюць у спадчыну нашчадкам сваё 
разуменне Бога, дабра і зла, высакароднага і каш-
тоўнага, тым самым уносячы свой уклад у сусвет-
ную скарбонку агульначалавечай культуры. 

Вядомы прафесар філалогіі В. Протчанка 
сцвярджаў: «Без этнічнай памяці няма трады-
цый, без традыцый – культуры, без культуры – 
духоўнасці, без духоўнасці – выхавання, без 
выхавання – асобы, а без асобы – кансалідава-
нага грамадства, здольнага вытрымаць любыя 
павароты гісторыі». 

Сапраўды, нельга недаацэньваць высокі вы-
хаваўчы патэнцыял роднага слова для духоўна-
га сталення моладзі. Таму ўзбагачэнне прак-
тычных заняткаў і экзаменацыйных білетаў ад-
паведна падабранымі і ідэалагічна выверанымі 
тэмамі не толькі ўдасканальвае маўленчую ку-
льтуру студэнтаў, але і ўмацоўвае іх гістарыч-
ную памяць. Сучасны спецыяліст, гатовы пра-
цаваць на карысць Беларусі, абавязаны ўсеба-
кова ведаць самыя разнастайныя аспекты род-
най гісторыі і культуры. Толькі такі падыход 
дазволіць выхаваць сапраўднага патрыёта, якія 
будзе дбаць пра інтарэсы дзяржавы і ўсведам-
ляць сваю адказнасць за яе лёс.  

Сусветны вопыт сцвярджае, што дзяржава 
можа стаць заможнай толькі тады, калі ў ёй жы-
вуць людзі, здольныя яе абараняць, ствараць 
матэрыяльныя і духоўныя каштоўнасці. Спакон 
вякоў наш народ быў народам-патрыётам, наро-
дам-абаронцам, але яго патрыятызм праяўляўся 
не ў захопніцтве і агрэсіі, а ў стваральнай дзей-
насці на роднай зямлі. Менавіта гэта дазволіла 
беларускаму народу вытрымаць суровыя вып-
рабаванні гісторыі і захаваць спрадвечныя бе-
ларускія каштоўнасці міру і працы. Паводле 

К. Д. Ушынскага, толькі нацыянальнае выха-
ванне можа стаць асновай сацыяльнага і экана-
мічнага прагрэсу. Сённяшняя моладзь якраз і 
кансалідуецца на стварэнне моцнай і квітнею-
чай Беларусі, таму веданне мінулага, выкарыс-
танне багатага вопыту нашых папярэднікаў, 
дзядоў і прадзедаў спрыяюць развіццю творча-
га патэнцыялу студэнтаў, іх грамадзянскай ак-
тыўнасці і патрыятызму. 

Шэраг студэнцкіх канферэнцый, праведзе-
ных кафедрай толькі за 2000–2007 г. (13), іх ба-
гатае ідэалагічнае напаўненне (тэмы: «Патрыё-
ты Бацькаўшчыны», «Беларусь – мая Радзіма», 
«Мой край – мае карані», «Ніхто не забыты, 
нішто не забыта», «Скарбы спадчыны духоў-
най», «Назвы роднай зямлі», «Твой гонар, Баць-
каўшчына» і інш.) абуджаюць гістарычную па-
мяць і жаданне глыбей спазнаць нашу мову, 
гісторыю, культуру, што цалкам адпавядае мэ-
там дзяржаўных праграм «Моладзь Беларусі», 
«Маладыя таленты Беларусі» і рэспубліканскай 
акцыі «Жыву ў Беларусі і тым ганаруся». 

Дзяржаўная маладзёжная палітыка накіра-
вана сёння на стварэнне неабходных умоў для 
найбольш поўнай рэалізацыі працоўнага, твор-
чага і інтэлектуальнага патэнцыялу моладзі, 
развіцця іх духоўна-маральных якасцяў. Неаб-
ходна фарміраваць у маладых людзей глыбокае 
разуменне, што ім патрэбна не толькі асэнсоў-
ваць працоўны і гераічны подзвіг нашага наро-
да, але і ўсведамляць асабістую адказнасць за 
будучыню сваёй краіны. Менавіта на выканан-
не дзяржаўных задач арыентавана праца кафед-
ры беларускай мовы, што знаходзіць практыч-
ную рэалізацыю ў працы студэнцкага аб’яднан-
ня «Пошук». 

Студэнцкае аб’яднанне створана ў 2006 г., у 
склад яго ўваходзяць гурткі «Памяць», «Мая 
Радзіма – Беларусь», «Выток», «Спадчына», 
«Пазнай свой край», «Крыніца», «Патрыёт». 
Студэнцкае аб’яднанне «Пошук» з’яўляецца ад-
ной з форм арганізацыі навукова-даследчай, 
ідэалагічнай і ідэйна-выхаваўчай працы ў ВНУ 
і ставіць на мэце  падтрымліваць і развіваць та-
ленавітую моладзь, павышаць яе адукацыйна-
культурны ўзровень, выхоўваць грамадзянс-
касць і патрыятызм, спрыяць самарэалізацыі 
студэнтаў праз іх удзел у найбольш значных ак-
цыях і мерапрыемствах, якія праводзяцца ва 
універсітэце і краіне.  

Каб лепш ведаць родную спадчыну, свае ка-
рані, наша студэнцтва вывучае назвы мясцін 
свайго краю, адлюстраванне ў іх падзей беларус-
кай гісторыі. Многія навуковыя працы студэнтаў 
па ўсебаковым вывучэнні малой радзімы адзнача-
ны Дыпломамі Спецыяльнага фонду Прэзідэнта 
Рэспублікі Беларусь па падтрымцы таленавітай 
моладзі і адпаведнымі катэгорыямі («Асаблівасці 
беларускага вяселля» – студэнтка Казлоўская 
Г. І.; «З гісторыі паходжання тапонімаў Крупска-

га раёна» – Буйвідовіч В. В.; «Тапонімы геагра-
фічных аб’ектаў сейлавіцкай зямлі» – Падама-
цька С. Г.; «Тапонімы Ганцавіцкага раёна» – 
Дулік Г. С.; «Асаблівасці традыцыйнай вясель-
най абраднасці беларусаў на Гродзеншчыне 
(ХІХ–ХХ стст.)» – Мялешка Т. А.; «Тапонімы 
Пухаўшчыны» – Рымараў А. В.; «Гісторыя вёс-
кі Перхавічы» – Кіпель Т. У.; «Сучасны фальк-
лор вёскі Ляды Чэрвеньскага раёна Мінскай 
вобласці» – Ільючык В. В.; «Сцежкамі гісторыі 
ільянскіх яўрэяў» – Шушкевіч Д. А.; «Вытокі 
паходжання гідронімаў Браслаўскага краю» – 
Маслякова М. А.).  

У ліку навуковых прац, адзначаных катэго-
рыямі, пэўнае месца займаюць і тыя, якія накіра-
ваны на павышэнне ролі сям’і і адказнасці баць-
коў за выхаванне дзяцей («Сямейная палітыка: 
гісторыя і сучаснасць» – Бычкоўская В. А.; 
«Цяжарная жанчына ў традыцыйнай культуры 
Беларусі» – Чарнушэвіч Д. В.; «Беларускае 
вяселле і актуальнасць яго асвятлення ў 
беларускім друку» – Казлоўская Г. І.). Вытокі 
раскрыцця дадзенай тэматыкі сягаюць у далё-
кае мінулае. Гістарычная памяць утрымлівае 
вопыт нашых продкаў у адносінах да сямейных 
дачыненняў. Сямейныя каштоўнасці яшчэ ў 
глыбокай старажытнасці лічыліся падмуркам і 
самай неабходнай умовай існавання любой 
дзяржавы наогул. Непавага да аўтарытэту сям’і 
была сур’ёзным злачынствам супраць грамадс-
кай маралі. Такая сувязь мінулага і сучаснасці ў 
сямейнай палітыцы, пераемнасць у захаванні 
галоўных каштоўнасцяў чалавечага жыцця на-
даюць дэмаграфічнай палітыцы беларускай 
дзяржавы асаблівую важнасць. 

Пытанне дэмаграфічнай бяспекі дзяржавы – 
асабісты клопат Прэзідэнта Рэспублікі Бела-
русь. Кіраўніцтвам беларускай дзяржавы расп-
рацавана старанна прадуманая і паслядоўная 
праграма па ўмацаванні аўтарытэту сямейных 
каштоўнасцяў і ахове мацярынства. Непаруш-
ны аўтарытэт сям’і і шлюбу, павага да маця-
рынства і асабістая адказнасць чалавека за ства-
рэнне здаровай сям’і з’яўляюцца галоўным эле-
ментам патрыятызму, што цалкам усведамляец-
ца студэнцкай моладдзю. 

Вядучае месца ў выхаванні любові да сваёй 
вялікай і малой радзімы адводзіцца краязнаў-
чым гурткам. Падрыхтоўка тэматычных праек-
таў – даследаванняў малой радзімы студэнтаў, 
правядзенне экскурсій і падарожжаў, стварэнне 
фотаэкспазіцый – далёка не поўны пералік ме-
рапрыемстваў, праведзеных гэтымі гурткамі.  
У рэчышчы рэспубліканскай акцыі «Жыву ў 
Беларусі і тым ганаруся» за 2005–2007 гг. арга-
нізавана 24 экскурсіі па Беларусі, з іх 14 – за 
межамі Мінска. Да такіх знамянальных падзей, 
як 125-годдзе са дня нараджэння народных паэ-
таў Беларусі Янкі Купалы і Якуба Коласа, пра-
ведзены экскурсіі і падарожжы на іх радзіму, а 

таксама экалагічна-культурніцкая акцыя «Мой 
родны кут». Далучэнне да паэтычнай спадчы-
ны, багацця творчай індывідуальнасці Я. Купа-
лы і Я. Коласа фарміруюць у моладзі такія 
якасці асобы, як мэтанакіраванасць, павагу да 
чалавека працы, клапатлівыя адносіны да род-
най зямлі і яе багаццю. 

Спрыяюць паглыбленню гістарычнай памя-
ці музейныя заняткі на базе музеяў  г. Мінска 
(толькі за 2005–2007 г. арганізавана звыш 2000 
наведванняў музеяў і выстаў), а таксама 
экскурсійныя заняткі ў музеі БДТУ, дзе лекта-
рамі з’яўляюцца студэнты.  

Мэтай гуртка «Памяць» з’яўляецца фармі-
раванне павагі да сваёй Радзімы, гонару за яе 
мінулае і сучаснае. Падзеі страшнай і ў той жа 
час гераічнай вайны, подзвіг беларускага наро-
да ў барацьбе з фашысцкай пошасцю сталі 
прадметам навуковых і творчых даследаванняў 
студэнтаў (тэматычныя радаводы «Вайна праз 
лёс маёй сям’і», выставы, стварэнне генеалагіч-
нага дрэва, прэзентацыі, праца ў архівах). Арга-
нізацыя сустрэч з ветэранамі, выступленні ў ва-
енных шпіталях, Дамах ветэранаў – даніна па-
вагі і памяці.  

Самыя цесныя стасункі мае кафедра бела-
рускай мовы з рэспубліканскім аб’яднаннем 
«Блакаднікі Ленінграда ў Беларусі» (старшыня – 
Ягадніцына Марыя Давыдаўна). Правядзенне 
сустрэч, агульнауніверсітэцкіх вечарын, пра-
гляд відэафільмаў аб блакадным Ленінградзе, 
правядзенне куратарскіх гадзін – усё гэта 
абуджае патрыятычную свядомасць студэнтаў. 

Да інтэрнацыянальных каштоўнасцей адно-
сяцца такія, як глыбокая павага да традыцый, 
культуры кожнай нацыі, імкненне спазнаць ду-
хоўную спадчыну іншых народаў, дружба, су- 
працоўніцтва і ўзаемасувязь нацый, непрымі-
рымасць да праяў нацыяналізму, ксенафобіі і 
расізму. Гістарычная памяць і інтэрнацыяна-
лізм – тая аб’яднальная ідэя, якая бярэ пачатак, 

па словах Прэзідэнта, яшчэ ад Ефрасінні По-
лацкай. «Духоўнасць і інтэрнацыяналізм – тыя 
рысы беларускага народа, якія мы не павінны 
страціць», – падкрэсліў Кіраўнік дзяржавы.  

Стала добрай традыцыяй кафедры беларус-
кай мовы праводзіць штогадовы фестываль 
«Зямлі адзінай людзі», які знаёміць студэнтаў з 
культурным скарбам іншых народаў, што супо-
льна з намі будуюць незалежную Беларусь.  

Да асвятлення матэрыялаў па тэме 
«Халакост: гісторыя і сучаснасць» на ІІ Рэспуб-
ліканскім конкурсе работ школьнікаў, студэн-
таў і выкладчыкаў, які праводзіцца Саюзам яў-
рэйскіх арганізацый і абшчын, Музеем гісторыі 
і культуры яўрэяў Беларусі пры падтрымцы Мі-
ністэрства адукацыі і Камітэта па справах на-
цыянальнасцей Рэспублікі Беларусь, далучылі-
ся і нашы студэнты. Нясцерпна страшныя матэ-
рыялы, узятыя з архіваў, са слоў відавочцаў, ба-
люча адгукнуліся ў сэрцах моладзі. Так, такое 
нельга забыць, як і нельга дапусціць, каб у на-
шай міралюбівай краіне зноў узніклі праявы ан-
тысемітызму. 

Заключэнне. Ведаючы, якой цаной дасяг-
нуты сённяшні мірны дзень, мы будзем ца-
ніць спакой і цеплыню роднай Бацькашўчы-
ны. Бяспамяцтва – гэта духоўная і фізічная 
смерць, памяць – жыццё. Дык давайце ж ца-
ніць здабытыя для нас трывалыя патрыятыч-
ныя каштоўнасці: нацыянальную свядомасць, 
годнасць, выхаванне павагі да гісторыі краі-
ны і лёсу народа, роднай мовы, народных тра-
дыцый, звычаяў, культуры. Толькі глыбока 
прадуманая, сістэмная і паслядоўная выхаваў-
чая праца выкладчыцкага калектыву дазво-
ліць вырашыць актуальную для нашага часу 
задачу – выхаваць грамадзяніна-патрыёта, які 
будзе не толькі ведаць і цаніць гістарычнае 
мінулае сваёй Айчыны, але і будаваць трыва-
лы дом незалежнай Беларусі. Вопыт мінулага, 
гістарычная памяць – нам у гэтым падмога. 

